
	వ.	
అని తనతెఱం గెఱఁగించి మహీవల్లభునకు నప్పల్లవాధర యుచితోపచారంబు లొనరించి, సరసకథాభూషణంబులగుభాషణంబులం బ్రొద్దు పుచ్చుచున్నయంత సాయంతనసమయం బగుటయు.

	చ.	
మునుకొని దంష్ట్రికారుచులు ముందటిచీఁకటినెల్లఁ బాపఁగా

వెనుకఁ దమాలనీలనిజవిగ్రహదీప్తులు చిమ్మచీఁకటిం

బెనుపఁగఁ గొమ్ముటేనుఁగు విభీషణతం జనుదెంచుకైవడిన్

దనుజవరుండు వచ్చెఁ దనదారుణరూపము భీతిఁ బెంపఁగన్.

	ఉ.	
తత్సమయంబునందు వసుధావరుఁ డుద్గతుఁడై యదల్చి, యు

ద్యత్సముదగ్రసింహగతి దైత్యుని మార్కొని, యోరిదుష్ట ! ని

న్మత్సరబుద్ధి నీక్షణమ మర్దితుఁ జేసి, ధరిత్రి కెల్ల న

త్యుత్సవ మే నొనర్చెదఁ బయోరుహలోచనకోర్కి దీర్చెదన్.

	చ.	
అన విని దానవేశ్వరుఁ డహంకృతి రౌద్రరసంబు మూర్తిగై

కొనినవిధంబునన్ నృపతికుంజరు నేడెత్తఱఁ దాఁకి వీఁక మైఁ

బెనఁగి పెనంగి లావఱిఁనఁ బేర్చి నరేంద్రుఁడు కాళ్ళు పట్టి నే

ల నడచి మల్లవిద్య సఫలంబుగఁ బీనుఁగుఁ జేసె దానవున్.

	తే.	
ఇట్లు దానవు వెసఁ జంపి యిల్లు వెడలఁ

దివిచి వైచిన మేదినీధవునిఁ జూచి

హర్షమున నరమోహిని యల్ల నగుచు

నింపు రెట్టింప నతనితో నిట్టులనియె.

	క.	
నరమోహిని నానామము

నరఘాతిని యని జనంబు నను నిందించున్

నరనాథ నింద మాన్చితి

చరితార్థం బయ్యె నాదుజననం బరయన్.

	తే.	
ఏను మీపనిచినపని యెట్టిదైనఁ

జేసి మీదాసినై సేవ సేయుదాన

		 ఈ పేజీలో చివరి మార్పు 26 సెప్టెంబరు 2020న 12:26కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

